Jafnréttisáætlun umhverfisráðuneytisins

Umhverfisráðuneytið gerir sér grein fyrir mikilvægi þess að nýta til jafns þá auðlegð sem felst í menntun, reynslu og viðhorfum karla og kvenna.   Áætlun þessi er sett skv. ákvæðum 13. gr. laga um jafna stöðu og jafnan rétt kvenna og karla, nr. 96/2000 og kemur í stað fyrri áætlunar frá 19. júní árið 2002.

Markmið 

Markmið áætlunarinnar er að allt starfsfólk ráðuneytisins eigi jafna möguleika á að nýta eigin atorku og þróa hæfileika sína í störfum fyrir ráðuneytið.  Markmið áætlunarinnar er að jafnræði sé með störfum karla og kvenna í ráðuneytinu. Jafnréttisstarf skal vera eðlilegur hluti af daglegu starfi ráðuneytisins og jafnréttissjónarmið samþætt ákvarðanatöku innan ráðuneytisins.  Áhersla skal lögð á þátttöku beggja kynja í allri umræðu og aðgerðum.  Í öllu starfi ráðuneytisins skal styðja viðhorf sem stuðla að auknu jafnrétti í þjóðfélaginu. Yfirstjórn ráðuneytisins mun vinna markvisst að því að viðhalda jafnri stöðu kynjanna innan ráðuneytisins og tryggja að möguleikar kvenna og karla til starfa og starfsframa, sí- og endurmenntunar séu jafnir.

Framkvæmd

1)  Með hliðsjón af 20. grein laga, um jafna stöðu og jafnan rétt kvenna og karla mun umhverfisráðuneytið leita leiða til þess að jafna hlutfall kvenna og karla í öllum störfum ráðuneytisins svo og í nefndum og ráðum á vegum þess. Stefnt skal að því að bæði konur og karlar eigi ávallt sæti í yfirstjórn ráðuneytisins. Ennfremur skal unnið gegn því að störf í ráðuneytinu hafi þá ímynd að þau henti betur öðru kyninu.

2)  Við skipan í nefndir og ráð á vegum ráðuneytisins verður lögð áhersla á að skipa konur og karla jöfnum höndum. Í þeim tilgangi mun ráðuneytið í öllum bréfum þar sem óskað er tilnefninga í nefndir eða ráð á vegum ráðuneytisins vekja athygli á ákvæðum 20. gr laga um jafna stöðu og jafnan rétt kvenna og karla, nr. 96/2000 og jafnréttisáætlun ráðuneytisins. 

Stefnt verði að því að hlutfall karla og kvenna í nefndum sem ráðuneytið skipar ár hvert verði sem jafnast.


3) Tryggt skal að konur og karlar njóti sömu launa og kjara fyrir sambærileg og jafnverðmæt störf. 

Ráðuneytisstjóri geri jafnréttisnefnd árlega grein fyrir því hvort um kynbundin launamun sé að ræða í ráðuneytinu.  


4) Sveigjanlegur vinnutími og skilningur á tímabundnum sérþörfum starfsfólks eru lykilatriði í samræmingu fjölskyldu- og atvinnulífs.  Ráðuneytið gerir ráð fyrir því að feður taki sér það fæðingarorlof sem þeir eiga rétt á og séu heima hjá veikum börnum til jafns við mæður. Gefinn er kostur á tímabundnum hlutastörfum vegna tilfallandi fjölskyldu- eða heimilisaðstæðna.

5) Jafnréttismál verði kynnt og rædd á fundum með starfsmönnum og lögð áhersla á  að jafnréttismál séu viðfangsefni beggja kynja. 


6)  Ráðuneytið leggur áherslu á góða líðan starfsmanna og góðan starfsanda og lítur því kynferðislega áreitni eða einelti alvarlegum augum.  Telji starfsmaður sig hafa orðið fyrir  kynferðislegri áreitni eða einelti á vinnustað skal viðkomandi geta leitað liðsinnis hjá ráðuneytisstjóra eða sálfræðingi.

7)  Nýjum starfsmönnum skal kynnt gildandi jafnréttisáætlun er þeir hefja störf í ráðuneytinu.

Jafnréttisstarf í ráðuneytinu
Í ráðuneytinu starfar jafnréttisfulltrúi og með honum starfar jafnréttisnefnd sem skipuð er af ráðuneytisstjóra án tilnefninga.  Nefndinni er m.a. ætlað að tryggja órofið samhengi jafnréttismála innan ráðuneytisins og skal funda með yfirstjórn hið minnsta einu sinni á ári.  Jafnréttisfulltrúi skilar árlegri greinargerð um jafnréttismál sem verður kynnt fyrir yfirstjórn og send starfsmönnum. Hlutverk jafnréttisfulltrúa og jafnréttisnefndar er m.a. að hafa eftirlit með jafnréttismálum og benda á leiðir til úrbóta en yfirstjórn ber ábyrgð á framkvæmd áætlunarinnar.

Eftirfylgni
Jafnréttisnefnd fer yfir framkvæmd þessarar áætlunar árlega í samræmi við áætlun ríkisstjórnarinnar í jafnréttismálum.  Gert er ráð fyrir að árið 2008 verði þessi áætlunin endurskoðuð í samræmi við nýja framkvæmdaáætlun ríkisstjórnar í jafnréttismálum.

Umhverfisráðuneytinu,
5. apríl 2005.

